
						વિકિસ્રોતમાંથી

					

					


					
					
					આ પાનું પ્રમાણિત થઈ ગયું છે.
૬
ભણવા દેશો નહિ, છતાં આજે જ્યારે ગુલાબના ગોટા જેવાં
સંતાનો,ને અકાળ લગ્નના ભોગ બનીને દરિદ્રતાની કે ક્ષયરોગની
માટીમાં ખરી પડતાં જોઇએ છીએ, ઋષિ મુનિના વારસદાર
મ્હોડાં ઉપર વીર્યહીનતા, વિષાદ અને વિકારની પીળી પીળી
રેખાઓ દેખીએ છીએ, અને હિન્દુ બાલિકાoનાં - કૈંક સમરથોનાં 
ને કૈંક જવલોનાં બલિદાનો સાંભળીએ છીએ, ત્યારે
અવાજ નીકળી જાય છે કે મહર્ષિજી, આવો, આ રૂઢિઓની
ભૂતાવળને ધર્મ અને શાસ્ત્રનાં પ્રમાણો દેતી અટકાવો. નહિ
તો અમારાં ચાહે તેટલાં ભગીરથ રાજકારણી આંદાલનો
મિથ્યા જવાનાં.

રાજસત્તાએ તો પોતાની નિશાળોના બારણા ઉપરથી
'આભડછેટ' શબ્દ ભૂંસી નાખ્યો. એણે કોઇ દવાખાનાને દરવાજે 
'અંત્યજોને મનાઇ'નું પાટીયું નથી લગાવ્યું, કે નથી એણે
કોઇ દેવ-મંદિરમાં 'અસ્પૃશ્ય' જેવો મનાઇ-શબ્દ લખ્યો. છતાં
એ બધાં કર્માલયો અને ધર્માલયોને દરવાજે જ્યારે એક બાજુ
ધર્મઝનૂન નામના દૈત્યને ખુલ્લી તલવારે ખડો દેખીએ છીએ;
તેની સામે શુદ્ધ હિન્દુ ઢેઢને રગરગતો જોઇએ છીએ, અને
આઘે ઉભાં ઉભાં એને પેાતાની પાસે બોલાવી રહેલાં ખ્રીસ્તાલયો, 
ખોજાખાનાઓ અને મદરેસાઓને નિહાળીએ છીએ, ત્યારે
પણ જોશભેર એ દયાનંદનો સ્વર સાંભરી આવે છે.

સરકારે આપેલી સેતાની કેળવણીને આપણે તિરસ્કાર
દીધો. પોણોસો વર્ષમાં તો એણે રેડેલું ગુલામીનું વિષ આપણી
નસેનસમાં પ્રસરેલું આપણને લાગ્યું અને પછી આપણે કેળવણીને
રાષ્ટ્રીય કરી દીધી. પણ આપણે શું જોયું ? કેવળ રાષ્ટ્રીયતાના
પોશાકમાં સજ્જ થયેલી એની એ કેળવણી, એજ પઠન પાઠન,
એજ પ્રમાદ, એવી જ ઘેલછાઓ, એવા જ તોર શેાર, અને
એનું એ લખલુંટ ખર્ચાળપણું. મહા પ્રભાવવન્તી વ્યક્તિઓની

